
Милли гореф - гадәтләрне бүген дә саклыйбыз  

6 гыйнвар


         Прозаик, драматург, публицист, җәмәгать эшлеклесе, ТАССРның атказанган сәнгать эшлеклесе, Татарстанның Г.Тукай исемендәге Дәүләт премиясе лауреаты Мирсәй (Мирсәяф) Мәсәлим улы Әмирнең (Әмировның) тууына 110 ел (1907–1980)


17 гыйнвар


Татар телендә «Урал» газетасының беренче саны чыгуга 110 ел (1907) 


21 гыйнвар


Шагыйрь Зыя Ярмәкинең (Әхмәтзыя Шәйхи улы Насыйровның) тууына 130 ел (1887–1963)


29 гыйнвар 


Шагыйрә Зәкия Туфайлованың (Зәкия Төфаил кызы Шәйхетдинованың)  тууына 110 ел (1907–1977)








Өлкәннәргә


Сезнең гомер -  батырлык,


Һәр таңнарны көтеп аласыз.


Сызлауларга, әрнүләргә чыдап


Сабыр гына алга барасыз.





Әрнүләрне көн дә җиңү өчен


Бирелгәнме сезгә олы көч.


Сездәйләргә теләп булышуны  


Саныйбыз без һәрчак изге эш.





Кайгырмагыз, бар да яхшы булыр,


Без һәрвакыт  ярдәм итәрбез.


Оныкларның кулы ышанычлы,


Булышчылар булып үсәрбез.


Аксакова Миләүшә, Яңа Кенәр урта мәктәбенең 8 нче сыйныф укучысы








Гыйнвар аенда истәлекле даталар


1 гыйнвар 


Язучы, публицист, җәмәгать эшлеклесе, Татарстан Язучылар берлегенең Г.Исхакый исемендәге премиясе лауреаты Айдар (Борис) Нәҗметдин улы Хәлимгә (Хәлимовка) 75 яшь (1942) 


Балалар шагыйре, драматург, Татарстан Язучылар берлегенең А.Алиш исемендәге бүләге лауреаты Рафис Харис улы Корбановка 60 яшь (1957)


3 гыйнвар


Күренекле шагыйрь, Татарстанның атказанган сәнгать эшлеклесе, Татарстанның Г.Тукай исемендәге Дәүләт премиясе лауреаты Зөлфәтнең (Дөлфәт Госман улы Маликовның) тууына 70 ел (1947 –2007) 


4 гыйнвар


Татарстанның халык шагыйре, прозаик, драматург, дәүләт эшлеклесе, ТАССРның һәм РФнең атказанган мәдәният хезмәткәре, Татарстанның Г.Тукай исемендәге дәүләт премиясе лауреаты Разил Исмәгыйль улы Вәлиевкә 70 яшь (1947) 

Тагын бер ел узып китте һәм без тагын бергә! Быел газетабызны тагын да  кызыклырак, тагын да файдалырак итеп чыгарырбыз. Ә Әтәч елы барыбыз өчен дә, узып киткән Маймыл елыннан күпкә уңышлырак булуына өметләнәбез. Әтәч бит үзебезнең “егет”- ишегалды хуҗасы, ә Маймыл – чит ил кунагы гына...


Газетабызны яратып укучылар өчен елның куанычлы булуына шигем юк, чөнки районыбызның мәгариф хезмәткәрләренең көче дә, белеме дә җитәрлек. 2017 нче ел иминлек, тынычлык, муллык китерсен дигән теләктә калам.


               


  Мәгариф идарәсе                    җитәкчесе З.М.Дәүләтбаев




















































































































Хөрмәтле, хезмәттәшләр!





�


Укытучы исемен горур йөртүче, кайнап торган мәктәп тормышы төшләренә кереп йөдәткән, күңеле белән мәңгелек яшьлек илендә калган, әдәбиятка һәм сәнгатькә чын күңеленнән гашыйк райондашыбыз, хезмәттәшебез, РСФСРның Халык мәгарифе отличнигы, Татарстанның атказанган мәктәп укытучысы Фәрхат Гани улы Зыятовка 70 яшь тулды.


Фәрхат абыйны укытучылар арасында белмәүчеләр сирәктер, һәрхәлдә үзен күреп белмәсәләр дә, аның турында ишеткәннәре бардыр. 


Фәрхат Зыятов Чиканас егете. Балачагы, егет еллары шунда узса, гаилә коргач ул күрше Өчиледә урнаша һәм гомере буе Өчиле мәктәбендә балаларга ана теленә мәхәббәт тәрбияли.


Яңа Кырлай урта мәктәбен тәмамлап, Тукайның бабасы яшәгән авылда укыта, ул сулаган һаваларны сулый, ул эчкән суларны эчә. “Мин үземне Кырлай малае дип саныйм, ләкин мин Чиканастан”, — дип шаяртырга ярата ул. Чөнки әнисе Кырлай кызы, Чиканаска килен булып төшкән. Фәрхат абыйның күп каникуллары Кырлай белән бәйле истәлекләргә бай. “Әнинең үскән йорты “су анасы” яшәгән инеш янында иде, әни бала чагында су анасының чәчен тарап йөргән”, — дип сөйләргә ярата. Яшьтән җор телле булса да Фәрхат абыйның яшьлек хыялларында табиб буласы килү теләге көчле була. Ике сугыш кичкән әтисе улының бу теләгенә каршы мисал китерә: “Улым, мин фронтларда никадәр кан, күз яше күрдем, син дә шул кан, күз яше арасына керерсеңмени?” Улының үзенә уйларга калдырган фикере үтемле була атаның, егет рухына якын юлны — әдәбият дөньясын сайлый.


Хөрмәтле, Фәрхат абый!  Сезгә чын күңелебездән ихлас котлауларыбызны юллыйбыз! Сез безнең өчен үрнәк. Барлык татар теле һәм әдәбияты укытучыларыннан теләкләребезнең иң мөһиме — алдагы гомер елларыгызда тормыш юлларыгыз иминлектә, сау-сәламәт булып, бәхетле көннәрдә, шатлык белән үтәргә язсын! Киләчәктә дә балаларыгызның, оныкларыгызның, кардәш-туганнарыгызның шәфкатьлелеген, мәрхәмәтлелеген, игътибарын һәм ихтирамын тоеп, хәләл җефетегез белән хәерле, тыныч картлыкта гомер итәргә язсын!





Иң изге теләкләр белән милли мәсьәләләр буенча методисты  Э.Г.Мостафина    һәм татар теле һәм әдәбияты укытучылары

Бу санда


Милли гореф-гадәтләрне саклыйбыз


Сәламәт тәндә- сәламәт акыл


Разил Вәлиевкә – 70 яшь


Укуда да, сәхнәдә дә беренче!


Җирдәге йолдыз


Арча ягы саклый, киптермәгән


Тукай каләменең карасын


































































































Бу санда:





Укуда да, сәхнәдә дә-беренче!





Укыту өлкәсендә сәләтле балаларны табу һәм аларның эшчәнлеген үстерү – хәзерге көндә мәктәптәге төп бурычларның берсе булып тора. Баланың сәләте никадәр тизрәк күреп алынса, үстерелсә, уңай шартлар тудырылса, ул шулкадәр югары  уңышларга ирешәчәк. Сәләтле балалар белән эшләү зур җаваплылык сорый. Ни өчен дигәндә, һәрбер кеше үзенең мөмкинлекләреннән, үз кызыксынуларыннан чыгып, киләчәккә һөнәр сайлый, олы тормыш юлына аяк баса.   Укучыларның иҗади казанышлары –  мәктәпнең җимеше. Авыл җирендә шәһәрдәгегә караганда үз-үзеңне үстерү өчен мөмкинлекләр чикле, шуңа күрә сәләтле балаларны ачыклау, югалтмыйча үстерү укытучы өлешенә төшә. Гомумән, һәр уңышка ирешүнең сәләт-талант нәтиҗәсе генә түгел, ә тырышлык нәтиҗәсе икәнен беләбез. Баланың сәләтен дөрес юнәлештә үстергәндә ул берничә өлкәдә үзенең талантын күрсәтә ала. Бу язмада менә шундый талантлы балаларның берсе-Яңа Кенәр урта гомуми белем бирү мәктәбе укучысы Айзилә Сабирова турында сүз барачак. 


Сабирова Айзилә Рәшит кызы  2000 нче елның 8 нче декабрендә Яңа Кенәр авылында туган. 2006 нчы елда  Яңа Кенәр урта мәктәбенә 1нче класска укырга керә. Хәзерге вакытта шул ук мәктәпнең 10 нчы б классында белем ала. Мәктәптә иң актив укучыларның берсе. Бары тик “ бишле” билгеләренә генә укый. Әле күптән түгел генә районда   үткәрелгән Яңа ел бәйрәменә чакырылып, район башлыгы Нуриев  Илшат Габделфәрт  улы белән булган очрашуда булып кайтты. Анда район башлыгына кызыклы сораулар биреп,җанлы әңгәмә башланып китүгә  сәбәпче булды. Моңа аның берничә ел рәттән Арча шәһәрендәге “Нур” телестудиясендә йөреп, журналист һөнәренә өйрәнә башлавы да ярдәм иткәндер,билгеле. Әдәбиятны ярата Айзилә. Күп укырга,күп белергә тырыша. Шуңа күрә олимпиадаларда  да еш катнашырга туры килә аңа. 2015 елда, мәсәлән, рус әдәбияты буенча Республика олимпиадасының муниципаль этабы призеры булды. Ә быел татар әдәбияты буенча Республика олимпиадасының муниципаль этабында җиңеп чыкты. Хәзерге вакытта ул татар әдәбияты буенча Республика олимпиадасында районыбыз данын яклап чыгыш ясарга әзерләнә.


Әле күптән түгел генә күренекле татар халык шагыйре Габдулла Тукайның 130 еллыгына багышланган  «Г.Тукай геройларының кешелеккә мөрәҗәгате» районара яшь иҗатчылар бәйгесендә эссе язып,3нче урын яулаган иде. Бөтенроссия яшь язучылар бәйгесе “ Илһам”ның дипломанты булды.


Фән олимпиадалары белән генә чикләнеп калмый Айзилә . Төрледән төрле конкурсларда ,  чараларда, кичәләрдә актив катнаша.   Концертларда җырлап , матур тавышы белән бөтен кешене үзенә җәлеп итә.  2015 елда “ Йолдызлык” яшьләр җыр фестиваленең “ Вокал-соло” номинациясендә лауреат булган иде. Шул уңышлар белән канатланып,җырлау осталыгын тагын да камилләштерү өстендә эшли. Махсус белгечләрнең вокал буенча дәресләренә йөри.


Айзиләнең тагын бер таланты ачылып килә. Авыл яшьләре  белән берлектә Г. Камалның “ Беренче театр” спектаклендә Гафифә ролен уйнап үзенең осталыгы белән тамашачыларны тагын таң калдырды. 


                                                                     Фәрит Вафин, татар теле һәм әдәбияты укытучысы

 Укуда да,сәхнәдә дә-беренче!





Шорыкйол бәйрәме – кышкы каникулларның иң күңелле истәлеге.


 	 Шаулап-гөрләп кышкы каникуллар да үтеп китте. Каникулда күп истәлекләр, кызыклы очрашулар булды. Шулардан иң истә калганы – мари бәйрәме. Шул бәйрәм белән Сезне дә таныштырыйм әле.


Шорыкйол бәйрәме – борынгы бәйрәм. Аны бигрәк тә мәҗүсилек динендә булган марилар үткәргән. Иске йола буенча бәйрәмне 22 нче декабрь көнне, ягъни көн белән төн тигезләшкән вакытта үткәргәннәр. Бәйрәм җомга көнне башланып, икенче атнадагы җомгада тәмамланган.


 Яңа стильгә күчкәч, бәйрәмне яңа елдан соң үткәрәләр. Ул яңа елның беренче җомгасына туры килә. 


Бәйрәм иске елга нәтиҗә ясап, яңа елны башлап җибәрә. Борынгы марилар бу бәйрәмне киләчәк тормышларында муллык, тынычлык, иминлек булуына ышанып үткәргәннәр.


Шорыкйол бәйрәме көнне төрле йолалар, уеннар, багулар, аллага табыну үткәрелгән. Болар барысы да хуҗалык нык булсын, басуда иген уңсын, йорт хайваннары таза-сау булсын өчен үткәрелгән. Төп йолалар бәйрәмнең беренче көнендә үткәрелә. Беренче көнне кояш чыкканчы басуга чыгып, иген уңсын өчен, кар көртләре өйгәннәр. Кар көртләренең саны күп, әмма так булырга тиеш. Күп булуы бай тормышта яшәүне, иген уңышының да мул булуын аңлаткан. Бакчага чыгып җимеш агачларының ботакларын селкетеп, җиләк-җимешнең уңуын сораганнар. Абзарга кереп сарык аягын тоту да сарык күбәйсен өчен эшләнелә. Марилар сарык асраганнар, караңгыда сарык аягын тотуның да үзенчәлекләре бар: әгәр сарык ак булса, буаз булса, димәк, гаиләгә яңа елда уңыш елмая. Бәйрәм көннәрендә һава торышына карап, яз һәм җәйнең нинди булуын әйтә алганнар. Һәр йортта өлкәннәр догалар укыганнар.


Тунның эчен тышка әйләндереп, битләренә танытмаслык битлек киеп, ир-атлар Васли кугыза, ә хатын-кызлар Васли кувалар булып киенеп, йорттан-йорттка кунакка йөргәннәр. Аларның килүләренә хуҗалар табын әзерләгәннәр: бавырсак, квас, мичтә пешкән кабыклы бәрәңге, коймак пешергәннәр.  Кунакларны бик матур итеп сыйларга тырышканнар. Ничек сыйлауларына карап, Васли кугыза теләк теләгән. Хуҗалар аларга үзләренең кул эшләрен (чабата, носки, бияләй, чигелгән сөлгеләрен) күрсәткәннәр. Чыгып  киткән вакытта киләсе елның нинди булуын да әйткәннәр. Кич белән бөтен Васлийлар җыелышып шорыкйол портка барып, бәйрәмне җыр-бию белән дәвам иткәннәр. Кызлар үзләренең кемгә кияүгә чыгуларын бакканнар. Олы яшьтәгеләр әкиятләр сөйләгәннәр, такмаклар җырлаганнар. 


 Бәйрәм көннәрендә кер юарга, чигү чигәргә ярамаган. Өстәлне ризык белән мул итеп тутырырга тырышканнар. Ул киләчәк тормыш байлыкта-муллыкта үтәр дигән ышаныч биргән.


Бүгенгесе көндә Шорыкйол бәйрәме  Васли кугыза  (мәчкә) дигән исем астында сакланып калган. Шурабаш авылында ел саен бу бәйрәм үткәрелә. Быел ул 6 нчы гыйнвардан – 13 нче гыйнвар көннәренә туры килде. Кышкы каникул вакытында бу бәйрәмне балалар көтеп алалар. Бәйрәмгә тирә-як авыллардан да кешеләр җыела. Татары, марие да төрле маскалар киеп, клубта зур бәйрәм үткәрәләр.       


Еремеева Ирина Василий кызы, 


Шурабаш төп гомуми белем мәктәбенең тарих укытучасы





�          �            �

Разил Валиевка-70 яшь








Разил Исмәгыйль улы Вәлиев 1947 елның 4 гыйнварында Татарстанның Түбән Кама районы (элекке Ширәмәт районы) Ташлык авылында дөньяга килгән. Сигез балалы ишле гаиләдә олы ир бала булганга, бәләкәйдән үк ул өй тирәсендәге эшкә катнашып, ир-ат һөнәренә өйрәнеп үсә. Бабасы аны балта тотарга, тегермән тартырга, яргыч ярырга өйрәтсә, җәйге каникул вакытында ул шофер ярдәмчесе сыйфатында иген ташуда катнаша, комбайнчы ярдәмчесе булып иген ура, кулына чалгы тотып, күмәк хуҗалык болынында ирләр белән беррәттән печән чаба. 


 Разил Вәлиев республикабызның иң танылган һәм үзенчәлекле язучыларыннан берсе. Ул мәктәптә укыганда ук әдәбият белән мавыга – шигырьләр һәм хикәяләр яза. Әдәбият институтында укыган чордан башлап, бүгенге көнгә кадәр, ул әлеге өч жанрда — поэзия, проза, драматургия жанрларында иҗат итә. Ләкин кайсы гына жанрда эшләсә дә, ул иң элек шагыйрь булып кала. Аның проза әсәрләре үзләренең шигъри теле, образларга бай булуы белән аерылып торалар. Ә Разил Вәлиевнең җырлы-моңлы пьеса-спектакльләре озак еллар театр сәхнәләреннән төшми.  Разил Вәлиев сүзләренә күренекле композиторлар тарафыннан күп  җырлар иҗат ителгән.


   	1990 елдан бирле ул – Татарстанның халык депутаты, Татарстан Дәүләт Советының мәдәният, фән, мәгариф һәм милли мәсьәләләр комитеты рәисе, президиум әгъзасы, Татарстан Республикасы Милли китапханәсенең Химаячеләр шурасы рәисе, Бөтендөнья язучылар ассоциациясенең Татар ПЕН-үзәге вице-президенты. 





�





Кыш


Яратам мин безнең табигатьне:


Язын,көзен,кышын яратам


Салкын елмаю бар ак йөзендә,


Алсуланып ата кышкы таң.


Чаңгыларга басып чыгам киң кырларга,


Шундый рәхәт,җиңел суларга.


Ак каеннар ,сылу дускайларым,


Күмелгэнсез алтын нурларга.


Кояш нурларында җемелдиләр


Яшел,зәңгәр,алсу төймәләр.


Елмаешып,шаян күз кысышып,


Алар миңа шатлык сибәләр.


Яратам мин кышның кичлэрендә:


Зәңгәр,серле була тирә-як.


Яр өстендэ ак шәлен бөркәнеп  


Моңсуланып тора зур нарат...  


        Габдрахманова С. З.


�


Кайнар рәхмәтем


Улын сөеп, зур ышаныч белән


Горурланып әйткән яшь ана:


“Киләчәгем ышанычлы минем


Үстерәмен алтын багалма”.


Еллар үткән ,улы үсеп җиткән ,


Ләкин вафат булган анасы .


Күрсен иде , нинди киң күңелле ,


Көчле рухлы аның баласы .


Йөрәгемнең иң-иң түреннән


Рәхмәтемне әйтәм мин аңа :


“Егетләрнең алтын йөрәклесе


Үстергәнсең , и газиз ана!”


      


  Габдрахманова С. З.�
�









�





Социалистик хезмәт герое-  


        Габдрахманова Стелла Зәкиевна


�





Кызыбызга нинди исем ку�шабыз?


Бала тугач, әнә шулай, Мөхсиновлар гаиләсендә бәлә�кәчкә гомерлек юлдаш булырлык исем эзләү башлана. Бу уңайдан төрле фикерләр белдерелә. Әмма соңгы сүзне сабыйның яңалыкка мөкиббән әтисе - Татарстан дәүләт китап нәшрияты идарәчесе Зәки Мөхсинов әйтә.


- Дустымның кызы Стел�ла, - ди ул. - Бу суз, латинчадан татарчага тәрҗемә иткәндә, йолдызны аңлата. Нинди мөгьнале исем! Мин дә балабызның йолдыз кебек балкуын телим!


Әлеге фикергә гаилә баш�лыгының хатыны Зәйнәп тә теләктәшлек күрсәтә. Тик аның гарәп һәм фарсы сүз�ләренә өстенлек бирүче әнисе Гыйлембәян гына:


- Оныгыма бигрәк җайсыз исем сайладыгыз, - ди. -Ярар инде, Стелла - минем эчен Бисмилла булыр.


Алтын урталык эне шу�лай табыла. Бик сирәк ку�шылучы исем Казан кызы Стелла (17.11.1933) язмы�шына юл ярыша. Ул, әтисе фаразлавын чынбарлыкка әйләндергәндәй, орчык буе чагыннан сәхнәгә күтәрелә. Бетерелеп биеп, тамашачы�лар каршында нәни йолдыз булып балкый.


     


    Маннанова Ләлә,  Яңа Кенәр урта мәктәбенең


11 нче класс укучысы 

Картлык тими бөтен кешегә дә...�Ышаныгыз, дуслар, шагыйрьгә.�Чәчләренә чал кунса да хәтта,�Япь-яшь килеш керә ул гүргә.


Яшьтәше мин барча кешеләрнең,�Бәла түгел еллар тузаны.�Җырлар язсам, мәңге картаймамын,�Һәм сизелмәс гомер узганы.


                    Касыймова Илүзә, Яңа Кенәр урта мәктәбе, 


10 нчы сыйныф








Милләтебез горурлыгы


 	Танылган шагыйрь, драматург, прозаик, журналист, тәрҗемәче, Татарстанның халык шагыйре, билгеле  дәүләт һәм җәмәгать эшлеклесе Разил Вәлиевкә быел   70 яшь тулды.  Шушы уңайдан Яңа Кенәр китапханәсендә аның тормыш һәм иҗат юлына багышланган “Гасырлар сулышын тоеп” дигән әдәби кичә дә үткәрелде.  Бу җылы кичә аның шигырьләре һәм җырлары белән үрелеп барылды. Нәбиева  Гөлшат һәм Фәйзрахманова  Лилия апалар бу кичәне кызыклы һәм мавыктыргыч итеп оештырдылар. Ә без , 10 “А” һәм 10 “Б” сыйныфы укучылары, күпкырлы шәхес турында яңа мәгълүматлар алдык, милләтебезгә карата горурлык хисләре кичердек. 


 	Аның шигъри каләме табигатебезне сакларга, иң газиз кешеләребез- әниләребезгә карата мәрхәмәтле булырга,  үз туган телен, туган җирен ярататучы  уллар- кызлар булып үсәргә чакыра. 


   	Разил Вәлиев белән “Ялкын” журналы аша шәхсән таныш буларак, шуны әйтәсем килә: аның белән аралашу-үзе бер тормыш мәктәбе. Атаклы кеше булуына карамастан, ул һәрбер кешене тигез күреп сөйләшә, аның белән яшьтәшең кебек аралашасың. Тикмәгә генә шагыйрь түбәндәге шигъри юлларны  иҗат итмәгәндер:        














  	Кырыктан артык китап, дүрт пьеса, 200дән артык җырлар авторы, тарих фәннәре кандидаты, Россия Гуманитар фәннәр академиясенең шәрәфле академигы, танылган җәмәгать һәм дәүләт эшлеклесе Разил Вәлиевнең татар милләте, татар тарихы, татар мәдәнияте өчен янып йөрүенә, бу өлкәдә куйган хезмәтләренә дөнья җәмәгатьчелеге дә югары бәя бирде. Ул «Планетада цивилизацияне, яшәешне һәм мәдәниятне саклауга һәм үстерүгә керткән хезмәтләре өчен» Халыкара көмеш медаль белән бүләкләнде. 1993 елда АКШның Төньяк Каролина шәһәрендәге Биографик институт Разил Вәлиевкә «XX гасыр кешесе» дигән мактаулы исем бирде. 


 	Әмма  халыкта «Кешене исем бизәми, исемне кеше бизи», – дигән сүз бар. Разил Вәлиев моңа кадәр ирешкән уңышларына канәгатьлек кылып, хозурланып ятмый. Ул – көне-төне җәмәгать эшендә, ул һәрвакыт иҗат газаплары, иҗат мәшәкатьләре һәм борчулар эчендә кайный.

Сәламәт тәндә-сәламәт акыл








Арча ягы саклый, киптермәгән


                                                  Тукай каләменең карасын





Күңелендә очкын, моңы булган


Алсын каләм, манып карасын.





Ашыт буе


Җыры, моңым, гомер юлым


Ашыт суы буйларында.


Халкымның гүзәл бизәге- 


Ашыт Сабантуйларында.


Батыр егет, сайла гына,


Иң чибәрләр – күз алдыңда.


Сихәтләнә җаның, тәнең


Ашыт суы кочагында.


Күңелләрдә сөю – сафлык,


Урын калмый моң – зарыңа.


Кушыл, җырым, ак нур булып


Ашыт буе моңнарына.


Ашыт суы, Ашыт суы,


Сузылган ул, борылмалы.


Печән исе, чәчәк туе-


Ашыт буе болыннары.


Миләүшә Шәйхетдинова





Тукай якташы мин


Горурланам: Тукай якташы мин,


Туып – үстем Казан артында.


БөекТукай телен, “Туган тел”не


Өйрәндем мин сөйгән халкымнан.


Казан арты табигате белән


Күңелләргә илһам, көч бирде.


Бу як , ахры, урман, кырлар, чишмә,


Саф һавасы белән көчледер.


Казан арты гади халкыннан да 


Илгә күпме җырчы үстерде.


Ач – ялангач калган ятим улын


Куенына алды, үз күрде.


Бүгенге без – аның оныклары,


Җырларыбыз әле бөредә.


Еллар үткәч, алар чәчәк атар, 


Без җырларбыз аны биредә.


Горурланам: Тукай якташы мин, 


Туып- үстем Казан артында.


Бөек Тукай телен, “Туган тел”не


Өйрәндем мин сөйгән халкымнан.





Галәветдинова Инзилә,  Иске Ашыт төп гомуми белем мәктәбенең 


7 класс  укучысы 

Чаңгы юлы гөрләп торсын.


Район башлыгы Илшат Нуриевның Яңа ел алдыннан районның иң сәләтле балалары белән очрашуы матур гадәткә әверелеп бара. Анда ул укучыларның район, мәктәп, яшьләр тормышына кагылышлы сорауларын игътибар белән тыңлый, төгәл җаваплар әйтә, кайберләрен тормышка ашырырга вәгъдә бирә. Һәм сүзендә тора да. Күптән түгел булган вакыйгада бу ачык чагылыш тапты.2015 елда узган очрашуда Ләлә Мәннапова Яңа Кенәр мәктәбендә чаңгы спорты өчен яктыртылган махсус трасса төзүдә ярдәм сораган иде. Район башлыгы укучы бала күтәргән бу мәсьәләне җитди кабул итеп, игътибар үзәгенә алган. Узган атнада Яңа Кенәрдә чаңгы спорты белән шөгыльләнү өчен яктыртылган махсус трассаны ачу тантанасы булды. Килгән кунакларны каршы алу һәм тантананы алып бару Кар бабай белән Кар кызына йөкләнгән иде. Ел символы әтәч тә шулар тирәсендә бөтерелде. Әкият геройлары да “кунакка” килгән иде. Ә яктыртылган махсус трассаны ачу өчен беренче сүз район башкарма комитеты җитәкчесе урынбасары Рамил Гарифҗановка бирелде.


Тантанага 84 яшьлек чаңгычы, спорт остасы, өлкән яшьтә булуына карамастан әлегә кадәр чаңгыдан төшмәгән хезмәт ветераны Гыйниятулла абый Гатауллин да килгән иде.


 Бу көнне биредә чаңгы ярышлары да булды. Анда Шурабаш, Яңа Кенәр, Ташкичү, Яңа Кишет, Иске Ашыт, Яңа Кырлайдан – йөзгә якын кеше – яшь чаңгычы катнашты. 5–7 сыйныфлар арасында беренче урыннарны Яңа Кенәрдән Сөләйман Салихҗанов, Яңа Кырлайдан Фирүзә Минҗанова, икенче урыннарны Шурабаштан Владислав Антипов, Яңа Кенәрдән Ризәлә Биктова, өченче урыннарны Яңа Кырлайдан Рөстәм Гайфуллин, Шурабаштан Чулпан Фазлыева, 8–9 сыйныфлар арасында беренче урыннарны Яңа Кенәрдән Ленар Фазылҗанов, Шурабаштан Фирая Заһидуллина, икенче урыннарны Яңа Кишеттән Илназ Сәләхиев, Ташкичүдән Ралинә Галәветдинова, өченче урыннарны Ташкичүдән Булат Шәйхетдинов, Яңа Кенәрдән Эльвина Закирова яулады.


Командалар арасында Яңа Кенәр мәктәбе – беренче, Шурабаш мәктәбе –  икенче, Яңа Кырлай мәктәбе- өченче урында.


                     


Хәкимов Ильмир , Яңа Кенәр урта мәктәбенең 


7 нче класс укучысы 


     �           �





�      “Хәтерлим мин әле бүгенгедәй,


                                  Сентябрьнең бере җиткәнен...”





 Шушы җырны ишетүгә, чәчәк тотып, беренче тапкыр мәктәпкә баруым, әти – әниләремнең мине озатып калуы, укытучымның кулымнан тотып мәктәпкә алып керүе күз алдыма килеп баса...


Мин беренче тапкыр мәктәпкә барам... Күңелемдә күп төрле сораулар өермәсе бөтерелә. Үткән юлыма шыбыр – шыбыр яфраклар коела. Алар гүя үз телләрендә миңа хәерле юл тели.


 Тәүге тапкыр мәктәпкә килгәч, беренче укытучым Миләүшә апаның безне елмаеп каршы алуы, матур – матур китаплар бирүе күңелемә кереп калган. Әйе, сүзем нәкъ менә беренче укытучым, хәер, минеке генә түгел, ә бик күпләрнең беренче укытучылары Шәйхетдинова Миләүшә Гыймадетдиновна турында. 


Миләүшә апа, 1981 нче елда Арча педагогия училищесын тәмамлап, ел ярым шунда эшләгәннән соң, 1982 нче елда Печмәнтау башлангыч мәктәбенә  эшкә килә.  Тырыш, ягымлы мөгаллимәне авыл халкы беренче көннәрдән үк үз итә. Ул хәзер дә һәр кеше белән уртак тел табып, килешеп эшли. Мәктәптә күптән укып чыккан студентлар да, без дә аның янына гел киңәшләр, ярдәм сорап киләбез. Ул безне беркайчан кире какмый, киңәшләрен биреп, ярдәм итеп тора. 


 Миләүшә Гыймадетдиновна эшендә күбрәк үзе язган шигырьләрне кулланырга , укучыларының иҗат җимешләрен дә  район, республика газета – журнал битләрендә бастырырга тырыша. Аның иҗат җимешләре “Чишмә юлы” исемле китабында һәм “Без бит –Арча яклары” җыентыгында дөнья күрүе безнең өчен дә зур горурлык. 


 Миләүшә апа бөтен гомерен, күңелен балаларга багышлаган. Мәктәп – аның йортына, укучылар – аның балаларына, ә балалар өчен ул икенче әнигә әверелгән. 


 Без Миләүшә апага бәхет, тынычлык, эшендә һәм тормышында зур уңышлар, иҗат чишмәсенең саекмавын, безне матур – матур шигырьләре белән тагын да куандырып торуын телибез.


Газизова Илсинә, Иске Ашыт төп гомуми белем мәктәбенең 8 нче класс укучысы 











Көрәшчеләр Яңа Кенәрдә





�


 


           Район көрәшчеләренең республикада  1, 2 урыннарны алган еллары булды. Күрше район көрәшчеләре арчалардан өркеп торды, аларга тиңләшергә хыялланды.


            Моннан берничә ел элек районга җитәкче булып килгән Илшат Нуриев   көрәшне үстерү бурычын куйды. 2017 елның гыйнварында Яңа Кенәр мәктәбенә яшь көрәшчеләр район башлыгы призына ярышка җыелды.Командалар арасында Курса–Почмак мәктәбе көрәшчеләре (тренеры Рәзил Нәбиуллин) өченче урынны алды. Икенче урында – Шушмабаш мәктәбе (Зөлфәт Хәйруллин). Ә беренче урынны Арча педагогика көллияте егетләре яулады. Тренерлары – Фәнис Зарипов.


Үз авырлыклары буенча беренче урынны алган егетләр менә кемнәр: Арчаның 2 нче мәктәбеннән Данир Сөләйманов, Курса–Почмак мәктәбеннән Илгиз Хисмәтов, Надир Әхмәтсафин, Шушмабаш мәктәбеннән Динарис Таҗетдинов, Сеҗе мәктәбеннән Дилүс Әхмәдиев, Арча педагогика көллиятеннән Инсаф Корбангалиев, Нәфкать Фәйзрахманов, Илвир Гыйбадуллин, Азат Хәмзин, Нәсим Габидуллин. Җиңүчеләргә һәм призчыларга медаль, грамота, истәлекле бүләкләр тапшырылды. СССР чемпионы Фәрих Мадъяров өметле көрәшчеләргә үз бүләкләрен бирде. Ул бүләкләрне Шушмабаш мәктәбеннән Таһир Кәримов, Курса–Почмак мәктәбеннән Илнур Рамазанов, Рәмзил Әхмәтҗанов, Илдан Хәкимов, Сеҗе мәктәбеннән Рәмис Нәбиуллин, Шурабаш мәктәбеннән Владислав Антонов, Иске Ашыт мәктәбеннән Ранил Әхмәтов алды. Көрәшчеләргә уңышлар телибез.


                               


Газизова Рәзинә, Яңа Кенәр урта


мәктәбенең 8 нче класс укучысы

